
1. ҮЛ ХӨДЛӨХ ЭД ХӨРӨНГИЙН АЛБАН ТАТВАРЫН ТУХАЙ ХУУЛЬД НЭМЭЛТ ӨӨРЧЛӨЛТ ОРУУЛАХ ТУХАЙ
1 дүгээр зүйл.Үл хөдлөх эд хөрөнгийн албан татварын тухай хуулийн 7 дугаар зүйлд доор дурдсан агуулгатай 7.1.7 дахь заалт нэмсүгэй: 
1/ 7.1.7 дахь заалт: 
“7.1.7.Хөрөнгө оруулалтын сангийн тухай хуульд заасан үл хөдлөх хөрөнгийн сангийн үйл ажиллагаа эрхэлж байгаа этгээдийн өмчлөл, эзэмшил дэх үл хөдлөх эд хөрөнгө.”  
Тайлбар: Үл хөдлөх хөрөнгийн сан нь хөрөнгө оруулагчдаас татан төвлөрүүлсэн хөрөнгөөр үл хөдлөх эд хөрөнгө худалдан авч, түрээс, ашиглалт болон үнэ цэнийн өсөлтөөс орлого олж, уг орлогын тодорхой хувийг нэгж эрх эзэмшигчдэд ногдол ашиг хэлбэрээр хуваарилдаг онцлогтой. Үл хөдлөх эд хөрөнгийн албан татварын тухай хуулийн 6.1-д үл хөдлөх эд хөрөнгийн албан татварыг тухайн хөрөнгийн үнэлгээнээс байршил, зориулалт, хэмжээ, зах зээлийн эрэлт, нийлүүлэлтийн байдлыг харгалзан 0.6-2.0 хувиар тооцож ногдуулахаар тогтоосон бөгөөд уг татварыг үл хөдлөх хөрөнгийн сангийн өмчлөл, эзэмшил дэх хөрөнгөд ногдуулах нь сангийн үйл ажиллагааны зардлыг нэмэгдүүлж, хөрөнгө оруулагчдын өгөөжийг бууруулах, улмаар энэ төрлийн сангийн хөгжлийг сааруулах эрсдэлтэй. Иймд үл хөдлөх хөрөнгийн сангийн өмчлөл, эзэмшил дэх үл хөдлөх эд хөрөнгийг албан татвараас чөлөөлснөөр үл хөдлөх хөрөнгийн сангийн үйл ажиллагааны зардлыг бууруулах, хөрөнгө оруулагчдын өгөөжийг нэмэгдүүлэх, үл хөдлөх хөрөнгийг хөрөнгийн зах зээлээр дамжуулан хөрвөх чадвартай санхүүгийн хэрэгсэл болгох, урт хугацааны институционал хөрөнгө оруулалтыг татах, үл хөдлөх хөрөнгийн сангийн эрх зүйн болон татварын орчныг олон улсын нийтлэг жишигтэй нийцүүлэх ач холбогдолтой. Түүнчлэн энэхүү татварын хөнгөлөлт нь зөвхөн Хөрөнгө оруулалтын сангийн тухай хуульд заасан шаардлага хангасан, зохицуулалттай үл хөдлөх хөрөнгийн сангийн үйл ажиллагаа эрхэлж байгаа этгээдэд хамаарах тул татварын дэмжлэгийг зорилтот байдлаар хэрэгжүүлэх боломжийг бүрдүүлнэ.
2 дугаар зүйл.Энэ хуулийг Хөрөнгө оруулалтын сангийн тухай хуульд нэмэлт, өөрчлөлт оруулах тухай хууль хүчин төгөлдөр болсон өдрөөс эхлэн дагаж мөрдөнө. 
Тайлбар: Хөрөнгө оруулалтын сангийн тухай хуульд нэмэлт, өөрчлөлт оруулах тухай хууль батлагдсанаар дагаж мөрдөхөөр тусгана.
2. АЖ АХУЙН НЭГЖИЙН ОРЛОГЫН АЛБАН ТАТВАРЫН ТУХАЙ ХУУЛЬД НЭМЭЛТ, ӨӨРЧЛӨЛТ ОРУУЛАХ ТУХАЙ 
1 дүгээр зүйл.Аж ахуйн нэгжийн орлогын албан татварын тухай хуулийн 21 дүгээр  зүйлд доор дурдсан агуулгатай  21.1.17 дахь заалт нэмсүгэй: 
1/ 21.1.17 дахь заалт: 
“21.1.17.үйл ажиллагаанаас олсон орлогоосоо ногдол ашиг хэлбэрээр нэгж эрх эзэмшигчдэдээ Хөрөнгө оруулалтын сангийн тухай хуульд заасан хугацаанд, тогтоосон хувь хэмжээгээр тараасан үл хөдлөх хөрөнгийн сангийн орлого.” 
Тайлбар: Хөрөнгө оруулалтыг дэмжих, хөрөнгийн зах зээлийн таатай орчныг бий болгох бодлогын хүрээнд Аж ахуйн нэгжийн орлогын албан татварын тухай хуульд заасны дагуу хөрөнгө оруулалтын сангийн үйл ажиллагааны орлогыг аж ахуйн нэгжийн орлогын албан татвараас чөлөөлөх зохицуулалттай. Үл хөдлөх хөрөнгийн сангийн хувьд үйл ажиллагаанаасаа олсон орлогын тодорхой хувийг нэгж эрх эзэмшигчдэд ногдол ашиг хэлбэрээр тогтмол хуваарилдаг онцлогтой тул уг орлогын татварын зохицуулалтыг тусгайлан тодорхойлох шаардлага үүсэж байна. Тухайлбал, үл хөдлөх хөрөнгийн сангийн орлогод аж ахуйн нэгжийн орлогын албан татвар ногдуулах тохиолдолд сангийн түвшинд болон ногдол ашиг хүлээн авч буй хөрөнгө оруулагчийн түвшинд давхар татварын ачаалал бий болох эрсдэлтэй. Иймээс хуульд орлогыг татвараас чөлөөлөх нөхцөлийг тодорхой тусгаснаар хөрөнгө оруулалтын сангийн татварын орчны тогтвортой, ойлгомжтой байдлыг хангах, үл хөдлөх хөрөнгийн сангийн хөгжлийг дэмжих, хөрөнгийн зах зээлд урт хугацааны хөрөнгө оруулалтыг нэмэгдүүлэх, олон улсын REIT төрлийн сангийн нийтлэг зохицуулалттай нийцүүлэх, хөрөнгө оруулагчдын өгөөжийг нэмэгдүүлэх ач холбогдолтой.
2 дугаар зүйл.Аж ахуйн нэгжийн орлогын албан татварын тухай хуулийн 18 дугаар зүйлийн 18.6.4 дэх заалтыг доор дурсанаар өөрчлөн найруулсугай:  
“18.6.4.Хөрөнгө оруулалтын сангийн тухай хуулийн 261 дүгээр зүйлд зааснаас бусад үл хөдлөх эд хөрөнгө борлуулсан, шилжүүлсний орлого;” 
Тайлбар: Хөрөнгө оруулалтын сангийн тухай хуульд 261 дүгээр зүйлээр үл хөдлөх хөрөнгийн сангийн активт хамаарах зохицуулалтыг нэмэлтээр тусгаж байгаа бөгөөд Аж ахуйн нэгжийн орлогын албан татварын тухай хуулийн 18.6.4, 20.2.2-т үл хөдлөх эд хөрөнгө борлуулсан, шилжүүлсний орлогод 2 хувийн албан татвар ногдуулахаар зохицуулсан. Иймд үл хөдлөх хөрөнгийн сангийн орлогыг албан татвараас чөлөөлөхөөр зохицуулах тохиолдолд уг орлогыг албан татвар ногдуулах орлогод тооцуулахгүй байхаар холбогдох өөрчлөлтийг тусгах шаардлагатай. 
3 дугаар зүйл.Энэ хуулийг Хөрөнгө оруулалтын сангийн тухай хуульд нэмэлт, өөрчлөлт оруулах тухай хууль хүчин төгөлдөр болсон өдрөөс эхлэн дагаж мөрдөнө. 
Тайлбар: Хөрөнгө оруулалтын сангийн тухай хуульд нэмэлт, өөрчлөлт оруулах тухай хууль батлагдсанаар дагаж мөрдөхөөр тусгана.
3. НЭМЭГДСЭН ӨРТГИЙН АЛБАН ТАТВАРЫН ТУХАЙ ХУУЛЬД ӨӨРЧЛӨЛТ ОРУУЛАХ ТУХАЙ 
1 дүгээр зүйл.Нэмэгдсэн өртгийн албан татварын тухай хуулийн 13 дугаар зүйлд доор дурсан агуулгатай 13.5.21 дэх заалт нэмсүгэй: 
1/ 13.5.21 дэх заалт: 
“13.5.21.Хөрөнгө оруулалтын сангийн тухай хуулийн 241 дүгээр зүйлд заасан үл хөдлөх хөрөнгийн сангийн үйл ажиллагаа.” 
Тайлбар: Үл хөдлөх хөрөнгийн сан нь хөрөнгө оруулагчдаас татан төвлөрүүлсэн хөрөнгөөр үл хөдлөх эд хөрөнгө худалдан авч, түрээс, ашиглалт болон үнэ цэнийн өсөлтөөс орлого олж, уг өгөөжийг нэгж эрх эзэмшигчдэд хуваарилдаг онцлогтой хөрөнгө оруулалтын бүтэц юм. Нэмэгдсэн өртгийн албан татварын тухай хуулийн 11.1-д бараа, ажил, үйлчилгээний борлуулалтын үнэлгээнд 10 хувиар НӨАТ ногдуулахаар зохицуулсан бөгөөд тус сангийн үйл ажиллагаанд нэмэгдсэн өртгийн албан татвар ногдуулах нь үйл ажиллагааны зардлыг нэмэгдүүлж, хөрөнгө оруулагчдын өгөөжийг бууруулах, улмаар уг төрлийн сангийн хөгжлийг хязгаарлах эрсдэлтэй.
Түүнчлэн хөрөнгө оруулалтын болон санхүүгийн зарим үйл ажиллагааг Нэмэгдсэн өртгийн албан татвараас чөлөөлдөг олон улсын нийтлэг жишигтэй харьцуулахад үл хөдлөх хөрөнгийн сангийн үйл ажиллагаанд татвар ногдуулах нь татварын орчны өрсөлдөх чадварт сөргөөр нөлөөлөх боломжтой.
Иймд үл хөдлөх хөрөнгийн сангийн үйл ажиллагааг Нэмэгдсэн өртгийн албан татвараас чөлөөлснөөр үйл ажиллагааны зардлыг бууруулах, хөрөнгө оруулагчдын өгөөжийг нэмэгдүүлэх, хөрөнгийн зах зээлд суурилсан үл хөдлөх хөрөнгийн санхүүжилтийг хөгжүүлэх, урт хугацааны институционал хөрөнгө оруулалтыг дэмжих, түүнчлэн татварын орчныг олон улсын нийтлэг жишигтэй нийцүүлэх ач холбогдолтой.
2 дугаар зүйл.Нэмэгдсэн өртгийн албан татварын тухай хуулийн 7 дугаар зүйлийн 7.2.8, 7.2.9 дэх заалтыг доор дурсанаар тус тус өөрчлөн найруулсугай:   
“7.2.8.Хөрөнгө оруулалтын сангийн тухай хуулийн 241 дүгээр зүйлд заасан үйл ажиллагаанаас бусад зочид буудал буюу түүнтэй адилтгах байранд байр түрээслүүлэх, бусад хэлбэрээр эзэмшүүлэх, ашиглуулах; 
Тайлбар: Энэхүү зохицуулалтыг хуульд тусгах шаардлага нь үл хөдлөх хөрөнгийн сангийн үйл ажиллагааны онцлогийг татварын зохицуулалттай нийцүүлэх, Нэмэгдсэн өртгийн албан татварын хууль тогтоомжийн хэрэглээний тодорхой байдлыг хангахад оршино.
Үл хөдлөх хөрөнгийн сан нь хөрөнгө оруулалтын зорилгоор үл хөдлөх эд хөрөнгө эзэмшиж, түрээс, ашиглалт зэргээс орлого олдог онцлогтой. Нэмэгдсэн өртгийн албан татварын тухай хуулийн 7.2-т заасан үйлчилгээний ангилалд зочид буудал болон түүнтэй адилтгах байрыг түрээслүүлэх, ашиглуулах үйл ажиллагаа хамаардаг бөгөөд мөн хуулийн 11.1-д бараа, ажил, үйлчилгээний борлуулалтын үнэлгээнд 10 хувийн НӨАТ ногдуулахаар зохицуулсан. Иймд үл хөдлөх хөрөнгийн сангийн үйл ажиллагаанд уг татварыг ногдуулах нь татварын давхардал, ойлгомжгүй нөхцөл үүсгэх, үйл ажиллагааны зардлыг нэмэгдүүлэх эрсдэлтэй байна. 
Иймд үл хөдлөх хөрөнгийн сангийн үйл ажиллагааг уг зохицуулалтаас хассанаар татварын орчны тодорхой байдлыг хангах, сангийн үйл ажиллагааны зардлыг бууруулах, хөрөнгө оруулагчдын өгөөжийг нэмэгдүүлэх, түүнчлэн үл хөдлөх хөрөнгийн сангийн хөгжлийг дэмжих ач холбогдолтой.
7.2.9.Хөрөнгө оруулалтын сангийн тухай хуулийн 241 дүгээр зүйлд заасан үйл ажиллагаанаас бусад үл хөдлөх, хөдлөх эд хөрөнгө түрээслүүлэх, бусад хэлбэрээр эзэмшүүлэх, ашиглуулах;” 
Тайлбар: Энэхүү зохицуулалтыг хуульд тусгах шаардлага нь үл хөдлөх хөрөнгийн сангийн үйл ажиллагааны онцлогийг нэмэгдсэн өртгийн албан татварын зохицуулалттай нийцүүлэх, хууль хэрэглээний тодорхой байдлыг хангахад оршино. Үл хөдлөх хөрөнгийн сан нь хөрөнгө оруулалтын зорилгоор үл хөдлөх болон түүнтэй холбоотой хөрөнгийг эзэмшиж, түрээс, ашиглалт зэргээс орлого олдог онцлогтой. Нэмэгдсэн өртгийн албан татварын тухай хуулийн 7.2.9-д үл хөдлөх, хөдлөх эд хөрөнгө түрээслүүлэх, бусад хэлбэрээр эзэмшүүлэх, ашиглуулах үйл ажиллагааг үйлчилгээний ангилалд хамааруулж, 11.1-д ийм үйлчилгээний борлуулалтын үнэлгээнд 10 хувийн НӨАТ ногдуулахаар зохицуулсан байдаг. Иймд уг зохицуулалт нь үл хөдлөх хөрөнгийн сангийн үйл ажиллагаанд татварын хүндрэл, ойлгомжгүй нөхцөл үүсгэх боломжтой байна.
Иймд Хөрөнгө оруулалтын сангийн тухай хуульд заасан үл хөдлөх хөрөнгийн сангийн үйл ажиллагааг уг зохицуулалтаас хассанаар татварын орчны тогтвортой, ойлгомжтой байдлыг хангах, сангийн үйл ажиллагааны зардлыг бууруулах, хөрөнгө оруулагчдын өгөөжийг нэмэгдүүлэх, түүнчлэн үл хөдлөх хөрөнгийн сангийн хөгжлийг дэмжих ач холбогдолтой.
3 дугаар зүйл.Энэ хуулийг Хөрөнгө оруулалтын сангийн тухай хуульд нэмэлт, өөрчлөлт оруулах тухай хууль хүчин төгөлдөр болсон өдрөөс эхлэн дагаж мөрдөнө.  
Тайлбар: Хөрөнгө оруулалтын сангийн тухай хуульд нэмэлт, өөрчлөлт оруулах тухай хууль батлагдсанаар дагаж мөрдөхөөр тусгана.
